
RAPPORT MORAU 2005.

1) La situacion generala.


Avèm agut aquest an pron direccions de trabalh, e pron contactes de prene, amb de resultas desparieras, mas dins l’ensems de pas negligir.

-,Costat Ministèri, avèm escapat au rescontre annuau amb lo charjat de mission de la carriera de Grenelle, En Jouve, un òme simpatic amb aquò, mas que veiam pas tròp los autres ans en dequé servian las entrevistas que nos autreava. Avèm pas capitat de lo jónher, e avèm doncas pas pogut prene rendetz-vos amb eu. E fin finala, avèm aprés a la rentraa qu’èra pus au Ministèri. Una particularitat que partea amb son Ministre, lo famós Fillon, l’òme que se pensava que s’occupar de lengas de França èra pèrdre de temps.

- Mas se nos respondian pas a nosautres, chalia ben que respondesson als elejuts que los secutavan. D’aqueu ponch de vista, lo quasernet d’adreiças de la FELCO es aüra ben comol de noms de deputats, de senators o de deputats europencs, e autres, qu’acceptan de se far lo relais de las demandas dels ensenhaires. Avèm enregistat aquest an un nombre important d’intervencions escrichas. Malastrosament, la qualitat de las respòstas dau Ministèri a las questions escrichas es pas estaa tant satisfasenta : avèm retrobat de causas familieras, e l’idèia amusanta que l’occitan en essent la lenga de França qu’avia lo mai de certifiats avia pas per se plánher. A chalgut esperar la desaparicion dau regretable François Fillon per començar d’aver de respòstas redigias autrament, e probable per quauqu’un mai, un pauc mens caricaturalas, mas pas gaire mai favorablas.

- Encara dins lo mond politic, avèm agut de rapòrts mai directes. Premier dos membres dau burèu, F. Martèl e M.J. Verny an montat au Palais Borbon en junh amb un membre dau burèu de l’IEO (Estève Ros) e lo President de Calandreta, per rescontrar d’elejuts dau grop PCF, a l’estigança dau malhum Lengas e culturas de França lançat despuèi Lengadoc Rosselhon per Jacques Blin. La tòca d’aquel rescontre èra de veire dins quinas condicions se poia entrincar la redaccion d’una proposicion de lei sus las lengas de França. La resulta de l’entrevista es estaa l’idèia que la FELCO prepausem un texte, sotmés puèi as autras associacions, puei as autras lengas, avans d’estre semondut als partits –a totes los partits representats au parlament. La question en essent transversala, tant vau veire quau, d’un costat o de l’autre, la pòt prene en charja. La FELCO coma associacion professionala a pas de pausar ges de prealable aqui-tochant. Lo texte es a s’amaürar, e serè lèu mes en circulacion vès los destinataris previstes. Los CREOs/APLR/AELOC los tendrem assabentats. 

- D’abòrd qu’eriam a Paris, n’avèm aprofechat per rescontrar lo deputat Benisti , lo que considerava que per prevenir la delinquéncia juvenila, chalia compelir los parents immigrats a arrestar de parlar « patois » ; lo mot nos avia ramentat de causas dolorosas, e aviam doncas criticat, o direm ansinda, lo rapòrt Benisti. Acabam d’aprendre dins la premsa que la version definitiva ten compte de las remarcas de las associacions que l’an criticat (eriam pas solets, naturalament), e que la dimension  linguistica es estaa seriosament amendaa.

- Au nivèu regionau, la FELCO coma tala es estaa associaa a doas desmarchas paralèlas, una en Aquitània, l’autra en Lengadòc-Rosselhon, doas reflexions menaas per los novèus conselhs regionaus sus las draias d’una politica linguistica regionala, puèi interregionala. 

Siam doncas estats recebuts a Bordeus en setembre per lo Conselh Economic e Sociau d’Aquitània, charjat d’un rapòrt sus la question. 

E, cotria amb lo CREO Montpelhier que participava als trabalhs, lo president de la FELCO es estat integrat es qualitat au comitat de pilotatge de la reflexion menaa en Lengadòc. 

Dins los dos cases la FELCO a portat avans l’idèia que la Region avia un ròtle de juar dins l’ensenhament, mas qu’èra pas question que l’Estat se desengagesse a sos despens –revirem : que transferisse a las regions las charjas financieras, coma comença de ne préner la costuma dins d’autres domènis. Avèm tanben sotalinhat que lo ròtle de l’ensenhament public lo chalia pas eissubliar dins los plans que surtirian de las consultacions engimbraas. Esperam d’estre estats escotats.  Aüra nos chalrè veire çò que vai surtir, justament, e quora, e amb quau, en tenent d’a ment que lo moment es benlèu vengut per las regions de passar sus aquesto sicut a l’estadi interregionau que comanda l’especificitat de la situacion occitana.

- Avèm contunhat los contactes nosats amb las associacions professionalas (APLV), los parents d’escolans, o los sindicats. Nos sembla qu’un dels ensenhaments de la manifestacion dau 22 d’octòbre es qu’aqueus contactes començan de pagar : la preséncia dins lo comitat de sostenh dau segretari generau de la FSU, de seccions de l’SGEN, de l’SE o de la CGT es ni sens interés ni sens importància. Es pas estaa obtengua sens mau, mas amb la fòrça de conviccion d’aqueus entre nòstres sòcis que son marcats dins aqueus sindicats. Es un trabalh de persègre, en tenent d’a ment que coma dins lo cas dels partits politics, la FELCO a vocacion a interpelar totos los actors, sens ne privilegiar degun. Es als aderents de chasque sindicat, chascun dins son canton, a far lo trabalh de sensibilizacion dins son organizacion, per la far evoluar, se fai mestier.

-La manifestacion de Carcassona, justament. La FELCO avèm juat nòstre ròtle dins lo processus de preparacion, dins la colaboracion amb las autras associacions, notadament l’IEO.

Saluam los nòstres qu’an assegurat la representacion de la FELCO dins los diverses achamps. 

Saluam tanben los que se son retrobats a Carcassona aqueu bèu jorn d’octòbre, amb drapèus e bandairòlas –una idèia de las bònas, amb aquò, e d’accessòris de servar preciosament, que pòon tornar servir. 

Lo còp que ven - car l’i aurè de tot segur un còp que ven - chalrè benleu trabalhar l’efiech massa (que totes los ensenhaires desfilen en meteis temps dins la meteissa fraccion dau cortègi, e pas esgarralhats chascun amb sa chascuna, e doncas gaire visibles). Chalrè tanben trabalhar, me sembla, la preséncia en decibèls . Visibles e ausibles chau que sieiem, car dins d’ocasions ansin es lo moment o jamai, e pas degun o farè per n’autres. 

Pas besonh de far d’alonguis suu succés d’aquela manifestacion, que totes los que l’i aneron èran pas forçadament convençuts d’i trobar tant de mond : la sospresa ne’n foset d’aitant mai agradiva. 

Una pròva d’aqueu succés nos ven benlèu dau Ministèri, que quauques jorns puèi nos a escrich per veire se poiam pas prendre contatcte. Avèm après alora lo nom de quau avia remplaçat Jouve (una dòna Vincentelli).
 

Una autra pròva ? Dins la manifestacion, l’i avia de representants d’autras lengas qu’an puèi acompanhat dinqu’en Corsega los de la FELCO (èran 6) qu’anavan au collòqui annuau de la FLAREP. Sabèm qu’amb la FLAREP los rapòrts son pas estats sempre evidents. Mas aqueu de còp es clar que Carcassona nos a permés de marcar de ponches, e de modifiar mai que favorablament l’imatge que tot aqueu mond se fasian dinqu’aüra dels Occitans. De tot segur avèm capitat quauque ren aqueu jorn d’aquí. Nos chau veire aüra coma far per transformar l’ensag.

Car lo 22 es pas una fin, ni un apogèu : es una debuta, e una premiera estapa. Chal aüra persègre.

2) Las amiras de l’an que ven.

-Persègre, justament,dins las draias dubèrtas : los rapòrts amb los autres, instàncias nacionalas, regionalas, localas, mas tanben europencas, associacions, sindicats, etc.. occitanistas o non. Car l’essenciau es pas d’istar entre n’autres, coma n’es sovent la tentacion en aquò nòstre, amb lo consolacion d’interpelar de quora en quora lo poer, de poténcia a poténcia, au nom d’un Pòble occitan que sap manca pas qu’existam. L’enjuec es au contrari de surtir dau ghetto, e de tochar la societat, aqui ont es, au ponch que n’es. Es la batèsta de l’opinion, en societat que desterminarè, o non, lo sòrt de la batalha amb lo poer. L’i a un rapòrt de fòrça de crear, que se bastirè que dins lo dialòg amb los partenaris possibles, e mai non sabesson encara, de còps, que son de partenaris possibles per çò qué pas degun lor a pas jamai demandat rèn.


- Chau tanben pausar la question de la segùa de la manifestacion. La crida de Carcassona anóncia que dins l’amira de las eleccions venentas chau d’aüra en lai alestir d’inictativas. Lo 9 de decembre un achamp se ten a Carcassona per far lo bilanç e desgatjar las amiras. La FELCO l’i serem, mas lo 3 nos chal aguer alestit un mandat clar, e de prepausicions.



-Far una autre manif ? Ont, quora ? Amb quau ? Las draias n’i a mai d’una : tornar manifestar dins una vila occitana, manifestar a Paris ? S’aquò es, manifestar los Occitans, o montar una operacion comuna amb las autras lengas ? Sus quina basi de revendicacions comunas alora ? O ben trobar d’autres means de nos far auvir ? Coma ? Vaqui çò que nos chalrè disutar.


- Nos chalrè enfin pensar a nòstre foncionament intèrn. 

Nivèu burèu, la maquina marcha, es verai, dins la fisança, e la bòna umor. Marcha amb d’utises que son lo corrièl, mas tanben lo siti FELCO alberjat per lo CREO mp. Nos chal aici mercear los que l’an mes a pòst, e que l’entretenon, coma los que noirisson nòstra reflexion de las informacions que collèctan. 

Mas çò que fonciona ben fonciona per l’essenciau entre Tolosa e Montpelhier, amb a l’escasença Provença, Lemosin, o Paris. Lo problèma d’Aquitània e d’Auvernha demòra

Foncionarem encar mielhs, e d’un biais mai democratic e mai collectiu, quand totes les CREOs o associacions assimilaas serèn mai presents, mai associats a las presas de decision, que de viatges las chau prene dins l’urgéncia. 

Per lo 22 la mobilizacion a ben foncionat. 

Façam çò que chau per que se mantengue.

� Apondon MJ Verny : es arribada entretemps una letra del cap de Gabinet del ministèri (partida lo 15 de novembre) que nos demanda de nos raprochar del director dels personals ensenhants e de l’Inspeccion Generala…

